
«Energia berriztagarrietan orain dugun atzerapena gainditzea da erronka» 

Jean Stephane Devisse Frantziako ingurumenaren mintegiko WWFko koordinatzailea 

Nuklearraren inguruan adostasunik egon ez arren, talde ekologistek Frantziaren hainbat engaiamendu lortu dituzte urriaren bukaeran Parisko mintegian. 

Aitor Renteria 

Baiona 

Lehen aldiz, Frantziako Gobernua, sindikatuak, enpresaburuak, tokiko agintariak eta gobernuz kanpoko erakundeak mahai baten inguruan jarri dira ingurugiroari buruzko mintegian, Parisen. Ondoko urteetarako bilakaeraren ardatzak hitzartu eta eztabaidatu dituzte. Ekologisten ikuspegitik, sail anitzetan pausorik eman ez bada ere, mintegiak aldaketa sakonak eraginen ditu. 

Zertan eraginen du Frantziako ingurugiroaren mintegiak Ipar Euskal Herriko egoeran ? 

Saiatuko naiz Euskal Herriko begitik ikusten Frantzian hartu diren erabakiak. Azpiegituretan, autobide xedeen bukaera iragarri du mintegiak, baina hiru salbuespenekin. Auto metatzea saihestea, segurtasuna eta tokiko interesa. Tren xedea ere berretsi dute, eta hori izanen da aldaketa nagusia azpiegituretan. Indartu dute AHTren aldeko parioa. Abiadura handiko 2.500 kilometro egitea deliberatu dute, horien artean Bordele-Hendaia atala. Baina ez dute deus argitu finantzaketari dagokionez. 

CO2-aren murrizketa zenuten helburu, eta ez duzue lortu. Zer arautu duzue autoen salmentari begira ? 

Ondoko urteetan, auto bat erosiko dugularik, xahutzen duten energiaren araberako txarteltxo bat ukanen dute. Gaur egun hozkailuetan ikusten dugun sistema bera izanen da.Gutxi xahutzen duten autoa erosten dutenek onura fiskalak ukanen dituzte eta kontrakoa, xahutzaileengatik gehiago ordaindu beharko dute. Bonus/malus sistema jarriko dute indarrean autoa erosterakoan. 

Etxegintzan hartu dira neurri zorrotzenak. Zein dira aldaketa nagusiak? 

Isolamendu arloan hartu dira erabaki handienak, Europako eredu zorrotzena hartuz, hau da, Austriakoa. Bi eragin ditu. Lehenik, eraikuntza berriei dagokienez, kalitate energetiko handiko etxeak eraiki beharko dira. Euskal Herriko enpresek kasu egin beharko dute. Interes handia dute prestakuntza planak abiatzeko ahal bezain laster, merkatua hor jokatuko baita. Eskulan behar handia egonen da sail horretan, eta egun ez daude prest behar horri ihardesteko. Sektore horretan lanpostu ugari sortuko dira, eta biziki interesagarria da, ez delako bertze herrialde batera eramaten ahal. Etxeak egin behar dira, eta, ondoren, eraberritu. Tokian bizitzeko eta garapena bermatzeko parada emanen du. Beti egonen da eraikuntzen beharra. 

Energia berriztagarrien aldeko erronka integratu da etxegintzan? 

Energia berriztagarriak sustatzea deliberatu da, eta horrek eragin handia dauka. Frantziak atzerapen handia dauka, eta orain Europako herrien heinera heldu behar da. Frantzia Europako azken tokietan da, eta tartea betetzeko, indar handia egin beharko du. Ikusi beharko da nola gauzatzen den Euskal Herrian, bereziki eguzki energiaren arloan. Baserri guneetako irudi idilikoaren bukaeraren atarian gaude. Hirigintzako arau gehienek teilatu gorriak jartzea eskatzen dute. Alta, eguzki plakak gorriz ekoitzi arte hirigintza arauak urratuko dira. Segur aski, ondoko urteetan auzibideak ikusiko ditugu herriko etxeen aurka. Banketxeek edo enpresek jarriko dituzte auzapezen aurkako salaketak, boterearen gehiegizko erabilpena egiteagatik. Lortuko dute araudia aldatzea. Herritar xume batek ez luke eraginik, baina banketxeek bai. 

Xede hori garestia da, eta norbanakoek ezin dezakete egin. Nola sustatuko dute? 

Hamar metroko eguzki plakak 5.000 euro balio du. Herritarrek ordaindu behar badute, sekula ez da behar bezala eginen. Gauza bera gertatzen da etxea isolatzea eskatzen badiote. Banketxeen eskaintza berriak heltzen ari dira merkatura. Banketxeak eguzki plakak eta jartze lanak finantzatzen ditu, eta interesak berreskuratzen ditu ekoitzitako elektrizitatearen jabe bihurtuz. Banketxeak ordaintzen du eguzki plakak eta sistema guztia jartzea. Ordainean bere esku gelditzen da elektrizitatea 15 urtez. Isolamenduari dagozkion proposamenak ere merkaturatzen ari dira. Banketxeek etxea isolatzea proposatuko diete jabeei. Elektrizitate fakturan oinarrituz, isolamendu lanak bere gain hartzea proposatzen du. Trukean, hainbat urtez banketxeari ordainduko dio jabeak diferentzia, zorra kitatu arte. Logika sinplea da, EDFri ordaindu beharrean banketxeari ordainduko diote elektrizitatea. Hori izanen da garapen xedea. Horrela ez bada egiten Frantziako Gobernuaren plangintza ez da bideragarria. Noski, tokiko erakundeak eta enpresa pribatuak biltzen dituzten taldeak sortuko dira. Etxe baten isolamenduaren kostua 40.000 eurokoa da batez bertze, irekitzen den merkatua izugarria da. Energia berriztagarrien arloan dugun atzerapena gainditzea da erronka nagusia. 

Nuklearraren gaia tabua izan da. 

Bagenekien hasi aitzin horretan ez zutela amore emanen. Kontra gaude, eta jakinarazi diegu. Baina energiaren merkatua dago sistema osoaren muinean, eta saiatu gara, etxegintzan bezala, pausoak ematen beste sailetan. Frantziak zentral nuklear gehiago egiteko xedea du, baina 2015. edo 2020. urtea baino lehen ez dira sarean egongo. Zentral termikoak plantan ezartzeko eskaintza publikoa egin du. Beraz, pentsatzekoa da energiaren prezioa emendatuko dela, bikoiztu ere bai. Eragileek aurrea hartu nahi diote merkatuari. Ipar Euskal Herrian labur egiten da dagoenaren bilduma. Oltzarte eta horrelako zentral elektriko txikiak kenduta, ez dago deus. Energiaren %99 kanpotik dator. 

Indar eolikoa baliatzea aztertu da? 

Ez da parke eolikorik egongo Ipar Euskal Herrian. Haizea aldakorregia da hori egin ahal izateko. Etxeen teilatuen kasua aipatu dugu. Horrez gain, pentsa dezakegu oihanak anitzez gehiago ustiatuko direla, itzulika moztu eta landatuko dituztela, intentsiboago. Egurraren prezioak gora eginen du, petrolioarenak bezala. Ororen buru, klima aldaketaren arazoa pausatuko da, baina hori ez da aipatu Parisko mintegian. 

Begiak Parisen iltzaturik zituen laborantza munduak. Zein dira aldaketak? 

Ipar Euskal Herriak karta on bat du jokatzeko. Frantzian laborantza biologikoaren heina %2,7koa da. 2012an %6koa izan behar duela deliberatu da, ondoren hazten jarraitzeko. Eskaria biziki azkartuko da. Mintegian erabaki da eskoletako janariaren %20 biologikoa izatea, edo inguruko laborariek ekoitzia. Beraz, lautadetan bide berriak irekitzen dira, artoa ez izateko oroahalduna. Eta mendigunean bermatuko da, gisa berean, laborari eta artzainen iraupena. 

Pestiziden arloan ez dituzue lortu nahi zenituzten helburuak. Zergatik? 

Interes handiak daudelako. Gehien kutsatzen duten 47 produktuak merkatutik kenduko dituzte 2010a aitzin. Urriaren 26an onartu zuten hori. Baina Europak urriaren 24an onartu zuen 2020rako erdira murriztu behar direla. Laborari handien haserrea ez eragiteko, Frantziak onartu du proposatu diotena, antzerki ona izan da. Transgenikoen kasuan salmenta izoztea deliberatu du Frantziak. Europako legeak ezinezkoa egiten du salmenta debekatzea. Negua bukatu baino lehen transgenikoak arautzeko legea egin behar dute. Ez dakigu zer egonen den barnean. Babes klausula indarrean jartzeko eskatu diogu Gobernuari, tokiko ekoizpenak babesteko. 

Herri garraioa garatzeko xedea zertan gelditu da? 

Urtean 4.000 milioi euroren inbertsioak onartu dira, hamar urterako. Estatuak eta tokiko erakundeek ordainduko dute. Ipar Euskal Herrian, adibidez, Baiona eta Hendaia arteko lotura egiteko balia liteke. Baina, gisa berean, erradialak egin daitezke, auzo herriak eta hiriguneak lotzeko. Aparkalekuetatik eta isunetatik ateratzen den diruarekin ordainduko litzateke neurria, Estatuaren partea bederen. Tokiko hautetsiek dute erantzukizuna. 

Gai anitzetan ez da adostasunik lortu. Zein izan dira traba nagusiak? 

Arrantzaren inguruan ez da lortu adostasunik.Osasun arloan ere ez. 2008an bertze plan bat aurkeztu behar du Gobernuak. Interes gehiegi dago jokoan. 

Hondakinen alorrean ere ez da bete espero zenutena. Zergatik? 

Hondakinak. %60 birziklatzea eskatzen genuen. Gaur egun, %17 birziklatzen da. Ekologia ministroak, ez dakigu zergatik, helburu apalagoa ebatzi du, %35 birziklatzea 2020an. Errauste planten proiektuak, berriz, banan-banan aztertuko dira. 

